
KUTUBXONACHI KUTUBXONA-
AXBOROT XIZMATI 
JARAYONINING YETAKCHI 
ISHTIROKCHISI SIFATIDA

O‘ktam Nosirov
O‘zbekiston davlat san’at va madaniyat instituti
“Kutubxona-axborot faoliyati” kafedrasining professori v.b.,
falsafa fanlari nomzodi

Annotatsiya: Maqolada kutubxona-axborot xizmatining o‘ziga xos xususiyati, ta’sir o‘tkazishning ikki obyektiga – foyda­
lanuvchi va bosma nashr mahsulotiga hamda axborot bilan chambarchas bog‘liqligiga ko‘ra belgilanadigan jihatlari yo
ritilgan. Unda ushbu xizmatning bir tomondan foydalanuvchilarni nashr mahsulotlari va axborot bilan ta’minlash, mutolaa 
madaniyatini shakllantirishdan iborat bo‘lsa, ikkinchi tomondan nashr va axborot manbalarini o‘rganish, tahlil qilish hamda 
ularni tavsiya etish bilan bog‘liq faoliyatdan iborat ekani ko‘rsatib o‘tiladi. Ushbu jarayonda kutubxonachi va foydalanuvchi 
o‘rtasidagi o‘zaro tenglik, shu bilan birga kutubxonachining yetakchilik roli masalasi ham ochib berilgan.

Kalit so‘zlar: kasbiy sifat, shaxsiy sifat, kutubxona-axborot xizmati, texnologiya, axborot yig‘ish, axborot madaniyati, 
tafakkur sifati, diqqatlilik sifati, iroda sifati, kommunikativ sifat.
Abstract: The article discusses the specific characteristics of library and information services, defined by the dual nature 
of influence–directed simultaneously at two objects: the user and the printed publication, as well as by its close connec­
tion with information. It is noted that the librarian’s activity involves, on the one hand, providing users with publications 
and information and cultivating reading culture, and on the other hand, studying, analyzing, and recommending printed 
and information sources. The article also highlights the issues of equality in the interaction between the librarian and the 
user, as well as the librarian’s leading role in this process.

Key words: professional qualities, personal qualities, library and information service, technology, information gathering, 
information culture, quality of thinking, attentiveness, willpower, communication qualities.
Аннотация: В статье раскрываются особенности библиотечно-информационного обслуживания, определяемые 
его двойной направленностью – воздействием одновременно на два объекта: пользователя и печатное издатель­
ское произведение, а также его тесной связью с информацией. Отмечается, что деятельность библиотекаря, с 
одной стороны, заключается в обеспечении пользователей издательской продукцией и информацией, форми­
ровании культуры чтения, а с другой стороны – в изучении и анализе печатных и информационных источников 
и их рекомендовании. В ходе этого процесса рассматриваются вопросы равноправного взаимодействия между 
библиотекарем и пользователем, а также ведущая роль библиотекаря.

Ключевые слова: профессиональные качества, личностные качества, библиотечно-информационное обслу­
живание, технология, сбор информации, информационная культура, качество мышления, внимательность, сила 
воли, коммуникативные качества.

KIRISH
Kutubxona-axborot faoliyati bugungi kunda mamlakatimizda amalga oshirilayotgan ijtimoiy-iqtisodiy 

hamda madaniy-ma’naviy islohotlarning faol ishtirokchisi sifatida milliy g‘oya targ‘iboti va komil inson tarbiyasi 
bilan bog‘liq nazariy bilimlarni chuqur egallagan, ziyoli mutaxassis bo‘lishni talab qiladi. Kutubxona-axborot 
xizmatining mazmuni ushbu sohada faoliyat ko‘rsatayotgan shaxslarning ixtisosiga bog‘liq bo‘lib, bajaradigan 
lavozim vazifalariga ko‘ra belgilanadi.

Kutubxona-axborot xizmati ko‘rsatish bilan bog‘liq faoliyat murakkab, majmuaviy xususiyatga ega bo‘lgani 
uchun kutubxonachi shaxsiga nisbatan muayyan kasbiy talablar qo‘yiladi. Bir tomondan, kutubxonachi mehnat 
faoliyatining mazmuni va shakllari, vazifalari, ikkinchi tomondan zaruriy bilimlar, ko‘nikma va malaka, tayyor­
garlik ko‘rish mazmuni bilan belgilanuvchi hujjat – uning professiogrammasi hisoblanadi.

Kutubxona-axborot faoliyati texnologik va g‘oyaviy, aqliy va jismoniy, ijodiy va xizmat ko‘rsatishga oid 
yo‘nalishlarni o‘zida mujassam etadi. Ushbu faoliyatning texnologik qismi muayyan ajratilgan vaqt me’yorlari 
bo‘yicha bajariladi, biroq ijodiy va tarbiyaviy qismini vaqt me’yorlariga sig‘dirish amaliy jihatdan mumkin emas.

Foydalanuvchilarga kutubxona-axborot xizmati ko‘rsatish jarayonida yuklatilgan mas’uliyatli vazifalarni 
to‘laqonli bajarish uchun kutubxonachi oliy o‘quv yurti yoki kollej dasturi hajmiga muvofiq bilim, malaka va 
ko‘nikmaga ega bo‘lishi zarur.

MAVZUGA OID ADABIYOTLAR SHARHI
Kutubxona-axborot xizmati samaradorligi va zamonaviy talablarga mos shakllanishi borasidagi ilmiy 

qarashlarda kutubxonachi shaxsining professional kompetensiyalari yetakchi omil sifatida ko‘rib chiqiladi. 
Xalqaro ilmiy manbalarda bir necha o‘n yilliklar davomida kutubxonachining roli axborot jamiyatiga mos ravishda 
tubdan o‘zgarib borganligi ta’kidlanadi. Michael Buckland o‘zining axborot jarayonlari haqidagi tadqiqotlarida 
kutubxonachini “axborot oqimlarini boshqaruvchi faol subyekt” sifatida baholab, uning vazifasi faqat fondlarni 
boshqarish emas, balki axborot yaratish, uzatish va qayta ishlash jarayonlarida vositachilik qilishdan iborat­
ligini asoslab bergan. Shuningdek, Michael Gorman zamonaviy kutubxonachilikning tamoyillarini tahlil qilar 
ekan, mutaxassisning axloqiy mas’uliyati, axborot madaniyati va foydalanuvchi ehtiyojlariga moslashtirilgan 
xizmatlarni tashkil etish qobiliyatini muhim deb hisoblaydi.

Barbara Ford kutubxonachining global axborot almashuviga qo‘shayotgan hissasini o‘rganib, kutubxonachi 
endilikda nafaqat mahalliy fondlar bilan ishlovchi mutaxassis, balki xalqaro axborot maydonida teng ishtirokchi 
bo‘lib borayotganini ta’kidlaydi. Ranganathan tomonidan ilgari surilgan mashhur “beshta qonun” talqinlari ham 
hozirgi davrda yangicha mazmun kasb etib, ayniqsa “har bir o‘quvchiga o‘z kitobi” tamoyili raqamli axborot 
muhitida foydalanuvchi markazlashtirilgan xizmatlar rivojiga asos bo‘layotgani tadqiqotlarda qayd etiladi. Carol 
Tenopir tomonidan olib borilgan ilmiy izlanishlar kutubxonachining elektron resurslar bilan ishlashda analitik 
qobiliyati, raqamli kontentni baholash, foydalanuvchi xatti-harakatlarini tahlil qilish ko‘nikmalari bilan chambar­
chas bog‘liqligini ko‘rsatadi.

Markus Wörner va Tom Wilson tadqiqotlarida axborot izlash xatti-harakatlari modeli asosida kutubxona­
chining maslahatchi sifatidagi roli tahlil qilingan bo‘lib, foydalanuvchining axborotga bo‘lgan ehtiyojini aniqlash 
va unga mos axborot yo‘lini tanlash kutubxona xizmatining markaziy bo‘g‘ini sifatida e’tirof etiladi. Tom Wilson­
ning “axborot ehtiyoji modeli” foydalanuvchi motivlari, intellektual tayyorgarligi va axborot olish strategiyalari 
kutubxonachi faoliyatida qanday aks etishini chuqur ochib beradi.

O‘zbekiston olimlari orasida ham kutubxonachining kasbiy roli va malakasiga oid ilmiy izlanishlar keng ri
vojlangan. A. Xoliqov kutubxonachilik faoliyatining professional standartlarini tahlil qilib, axborot madaniyatining 
o‘sishi, raqamli resurslar bilan ishlash ko‘nikmalari, zamonaviy kataloglash standartlari va axborotni xizmatga 
yo‘naltirish amaliyoti mutaxassis mehnatining sifatiga bevosita ta’sir etishini ta’kidlaydi. M. Abdullayev esa 
O‘zbekiston kutubxonalarining raqamli transformatsiya jarayonida kutubxonachi shaxsining adaptiv kompeten­
siyalariga e’tibor qaratib, yangi texnologiyalarni o‘zlashtirish, foydalanuvchilar segmentiga qarab xizmatni indi­
viduallashtirish, axborot xavfsizligi va media-savodxonlik bo‘yicha kasbiy malakalarni kuchaytirish zarurligini 
asoslaydi.

Shuningdek, S. Karimova va D. Jo‘rayev kutubxona-axborot muhitida sifatli xizmat ko‘rsatishning psixolo
gik hamda kommunikativ jihatlarini ilmiy asoslagan bo‘lib, xizmat jarayonidagi insoniy omillar, muloqot madani­
yati, foydalanuvchi bilan muomala qilishda empatiyaning ahamiyati va kasbiy etikani kutubxonachilik kasbining 
ajralmas qismi sifatida ko‘rsatib o‘tadi. Xalqaro tadqiqotlar bilan uyg‘un ravishda, O‘zbekiston ilmiy adabiyotlari 
kutubxonachini nafaqat texnik jarayonlarni bajaruvchi mutaxassis, balki axborot siyosati, bilim boshqaruvi va 
madaniy-ma’rifiy jarayonlarning faol ishtirokchisi sifatida talqin qiladi.

Ushbu ilmiy ishlanmalar kutubxonachining kutubxona-axborot xizmati jarayonidagi yetakchi o‘rni 
xizmatlarning mazmuni, ko‘lami va sifatini belgilovchi asosiy omil ekanini ko‘rsatadi. Raqamli jamiyat sharoitida 
kutubxonachi mutaxassislik faoliyati yanada murakkablashib, u texnologik kompetensiya, axborot boshqaruvi, 
foydalanuvchi ehtiyojlarini oldindan tahlil qilish va innovatsion yondashuvlarni o‘zlashtirish orqali kutubxona 
xizmatining transformatsiyasiga bevosita ta’sir ko‘rsatadi.

TADQIQOT METODOLOGIYASI
Ushbu tadqiqotda kutubxonachi faoliyatining kutubxona-axborot xizmatidagi yetakchi o‘rnini aniqlash 

maqsadida ilmiy maqolalar, xalqaro tajribalar va mahalliy normativ manbalar kontent-tahlil usuli orqali o‘rganildi. 
Amaldagi kutubxonalar faoliyatidan olingan amaliy ma’lumotlar kuzatish va hujjatlarni tahlil qilish orqali yig‘ildi 
hamda ularning mazmuni sifat tahlili asosida umumlashtirildi.

TAHLIL VA NATIJALAR
Foydalanuvchilarga kutubxona-axborot xizmati ko‘rsatish jarayonida kutubxonachi quyidagilarni bilishi 

shart:

•	 har bir foydalanuvchining qiziqishi va ehtiyojidan kelib chiqib, alohida yondashuv asosida eng sara ada
biyotlarni tavsiya qilish;

•	 bosma nashrlar haqida chuqur ma’lumotga ega bo‘lish, manbalarni taqqoslash asosida tahlil qila bilish, 
turli ommaviy tadbirlarni o‘tkaza olish malakasiga ega bo‘lish;

•	 kutubxona fondi va kataloglarini chuqur o‘rgangan bo‘lish, bibliografik qidiruv asosida manbalarni tezkorlik 
bilan topish, ko‘plab axborotlar oqimi va bosma nashrlar orasidan eng maqbulini aniqlay olish;

•	 turli ko‘rgazmalar tashkil etish, tezkor axborot yetkazishning turli usullarini qo‘llay bilish, bibliografik sharh
lar tashkil etish;

•	 o‘z bilimi, tajribasi, ko‘nikma va malakasi orqali foydalanuvchilarga ta’sir o‘tkazish yo‘li bilan ularda mutolaa 
madaniyati va axborot madaniyatini shakllantirish.

Bundan tashqari, kutubxonachi:

•	 axborot yig‘ish, tanlash va tahlil qilish, yetkazish, bibliografik ma’lumotlardan foydalanish usullarini;

•	 foydalanuvchilarni o‘rganish, ular bilan ommaviy va yakka tartibda ishlash usullarini;

•	 kutubxona-axborot xizmati, bibliografiya, mutolaa madaniyati, axborot madaniyati va hokazolar bo‘yicha 
ilmiy-tadqiqot olib borish metodologiyasini to‘la bilishi kerak.

Turli yosh, jins, ma’lumot darajasi va dunyoqarashga ega bo‘lgan foydalanuvchilar bilan ishlash uchun 
kutubxonachidan ziyolilik, suhbat va munozara olib borish mahorati, muomala va muloqot madaniyatiga ega 
bo‘lish ham talab qilinadi. Foydalanuvchilar bilan ishlashning yuksak darajasi, ishchanlik muhiti, kutubxona­
chining ishbilarmonligi, tadbirkorligi, ishga ijodiy yondashuvi, faoliyatning yanada oqilona yo‘llarini topa bilishiga 
bog‘liq.

Kutubxonada shakllangan ijobiy ijtimoiy-psixologik muhit jamoadagi birlik va uyushganlikni mustahkam­
laydi, umumiy maqsad sari faoliyat ko‘rsatishga ilhomlantiradi. Foydalanuvchilar bilan ishlashni bugungi kun 
talablari darajasiga ko‘tarish uchun kutubxonachi quyidagi sifatlarga ega bo‘lishi talab qilinadi.

Tafakkur sifati: turli-tuman, ziddiyatli axborotlardan obyektivlikka yaqin xulosa chiqara bilish, tezkor 
harakatchanlik, muammoning mohiyatini anglay bilish, hodisalar va voqealarni tanqidiy tahlil qilish, ma’lumotlar 
oqimidan kerakli axborotni ola bilish.

Diqqatlilik sifati: faoliyatning bir turidan ikkinchi turiga tezlik bilan o‘ta olish qobiliyati.
Iroda sifati: har qanday zaruriy ishga o‘z-o‘zini majbur qila olish ko‘nikmasi.
Kommunikativ sifati: o‘z kasbdoshlari va foydalanuvchilarga fikrini erkin, tushunarli bayon qila olish, 

ishchanlik ruhida suhbat olib borish, har bir foydalanuvchining o‘ziga xos xususiyatlarini inobatga olgan holda 
yakka tartibda yondasha olish malakasi.

Demak, kutubxonachilik kasbining sifatlari bilimlar, ko‘nikma va malaka, faoliyat samaradorligi darajasini 
belgilaydigan holatlarning murakkab majmuidir. Kutubxonachi professiogrammasi bajariladigan vazifalar, 
kutubxona-axborot xizmati foydalanuvchilari kategoriyasiga ko‘ra talablar, qiziqish va ehtiyojlarning qondiri
lishi hamda kasbiy va shaxsiy sifatlar majmuasidan tashkil topadi. Ko‘pgina tadqiqotchilar yuqorida sanab 
o‘tilgan sifatlardan tashqari mas’uliyatlilik, ijodiylik, tashkilotchilik, zamonaviy kutubxona-axborot texnologiyala­
rini, pedagogika va psixologiyani bilish, moslashuvchanlik, kompyuter savodxonligi, o‘z-o‘zini takomillashtirish 
qobiliyatining mavjud bo‘lishi zarurligini ta’kidlaydilar.

XXI asr boshlaridan ko‘pgina xorijiy mamlakatlarda kutubxonachilik ishida yangi mutaxassislik va ixti­
sosliklar, ya’ni kutubxona-axborot sohasi menedjeri, bibliograf-analitik, kutubxonachi-texnolog, biblioterapevt, 
axborot bo‘yicha broker, ma’lumotlar bazasi bo‘yicha maslahatchi, imkoniyati cheklangan foydalanuvchilar bilan 
ishlash bo‘yicha mutaxassislar tayyorlash yo‘lga qo‘yilgan. Zamonaviy kutubxonachi bugungi kunda zaruriy 
bilimlardan tashqari pedagogik-psixologik, elektron texnologiyalar, aholining barcha tabaqalarini mutolaaga jalb 
etish metodlarini ham yuksak darajada o‘zlashtirgan bo‘lishi kerak.

Bundan tashqari, kutubxonachi muayyan hududda yashovchi aholining, ayniqsa imkoniyati cheklangan 
shaxslarning (nogironlar, ishsizlar, ko‘zi ojizlar va hokazo) xullas, har bir foydalanuvchining qiziqishi va ehtiyojini 
yaxshi bilishi zarur. Kutubxonachi umumiy va yosh psixologiyasi, konfliktologiya bo‘yicha bilimlarga ega bo‘lishi 
va amaliyotda qo‘llay olishi, elektron axborot bilan ishlay olishi va uni foydalanuvchilarga tavsiya etish shakl­
lari hamda metodlarini yaxshi o‘zlashtirgan bo‘lishi kerak. Mutolaa va axborot madaniyatini chuqur egallagan 

holdagina kutubxonachi o‘z bilimini, ko‘nikma va malakasini foydalanuvchilarga yetkazish orqali jamiyatning 
mutolaa va axborot madaniyatini oshirishga o‘z hissasini qo‘shadi.

Kutubxonachi nutq madaniyati va notiqlik qobiliyatiga, san’atiga ega bo‘lishi shart. U o‘z kasbdoshlari 
va foydalanuvchilar bilan uzluksiz ravishda muloqotda bo‘lganligi sababli nutqi ixcham, ma’noli, ohangdor, 
muayyan ritm, intonatsiya, diksiya, tempga ega, yoqimli ovoz tembri va chastotasiga ega bo‘lishi muhim ahami­
yatga ega. Nutqning jarangdorligi, so‘zlashganda pauza va mantiqiy urg‘uga rioya qilish uning ta’sirchanligini 
oshiradi.

Mutaxassislarning fikricha, kutubxonachi nutq madaniyatini yuqori darajada egallash uchun quyidagilarga 
e’tibor berishi zarur:

•	 birinchidan, o‘z aqli bilan fikrlash;

•	 ikkinchidan, o‘zi xohlagan narsaga emas, foydalanuvchining xohishini tezda anglash asosida uning uchun 
dolzarb bo‘lgan muammoga asosiy e’tiborni qaratish;

•	 uchinchidan, foydalanuvchining nimalarga erishishni xohlashi bilan ko‘proq qiziqish;

•	 to‘rtinchidan, o‘z fikrini mantiqan o‘ylab bayon etish;

•	 beshinchidan, o‘zidan avval kimdir gapirgan bo‘lsa, eng avvalo, o‘sha ma’ruzachidan qolgan taassurotdan 
auditoriyani tez olib chiqishni o‘rganish;

•	 oltinchidan, bayon etiladigan fikrlarning e’tiborni tortadigan joylarini oldindan aniqlab olish, fikrlar foyda
lanuvchilar uchun tushunarli bo‘lishi va ular tomonidan qo‘llab-quvvatlanishiga erishish.

Kutubxonachi nutqi uning tomonidan shakllantirilgan matnning tashqi ko‘rinishi bo‘lib, unga ruhiyat va 
nafosat singdirilgan bo‘lishi zarur. “Nutqda aytilmoqchi bo‘lgan fikr foydalanuvchilar tomonidan to‘liq anglanishi, 
ularga muayyan ta’sir o‘tkazishi ahamiyatlidir” [12:107].

Shunga ko‘ra, kutubxonachi nutqiga nisbatan ma’lum talablar qo‘yiladi. Bu talablar nutqning mantiqiy 
jihatdan aniq, ta’sirchan va maqsadga muvofiq bo‘lishidir. Ta’kidlash kerakki, nutq ma’lum shart-sharoitlarda 
amalga oshiriladi. Bunda joy, vaqt, mavzu va aloqa jarayonining maqsadi kabi omillar ham ahamiyatlidir. 
Shunday qilib, nutqning aloqaviy sifati deganda quyidagi holatlar nazarda tutiladi:

Nutqning to‘g‘riligi, eng avvalo, kutubxonachining foydalanuvchi bilan o‘zaro bir-birini tez va oson tushun­
ishni ta’minlaydi. Nutqning to‘g‘riligi nutq madaniyatining zarur va birinchi sharti sifatida adabiy tilning ma’lum 
paytda qabul qilingan me’yorlariga qat’iy va aniq amal qilinishi, uning talaffuz, diksiya va grammatik me’yorla­
rini egallash bilan bog‘liqdir. Demak, nutqning to‘g‘ri bo‘lishi, eng avvalo, uning adabiy til me’yorlariga muvofiq 
kelishidir.

Kutubxonachi nutqining aniqligi uning shakllanishiga xizmat qiluvchi til va tafakkur birligiga bog‘liq bo‘lib, 
“nutq va voqelik”, “nutq va tafakkur” munosabati asosida belgilanishi mumkin. Aniqlik – so‘zning o‘zi ifoda­
layotgan voqelikka mutlaqo mos va muvofiq kelishidir. Aniqlik so‘zlashuv uslubida vaziyatga bog‘liq bo‘ladi. 
Masalan, ilmiy uslubda atama va uning ifodalanishi asosiy o‘rinda tursa, badiiy nutq uslubida so‘z va iboralar 
faqat badiiy-estetik vazifani bajarib qolmay, muallifning maqsadi va g‘oyasiga ham mos kelishi kerak.

Kutubxonachi nutqining mantiqiyligi uning asosiy sifatlari – to‘g‘rilik va aniqlik – bilan chambarchas bog‘liq
dir. Chunki grammatik jihatdan to‘g‘ri tuzilmagan nutq ham, fikrni ifodalash uchun muvaffaqiyatsiz tanlangan 
so‘z ham mantiqning buzilishiga olib kelishi tabiiydir. Kutubxonachi nutqining ta’sirchanligi deganda og‘zaki 
nutq jarayoni nazarda tutiladi va uning foydalanuvchilar e’tiborini tortadigan hamda qiziqishini oshiradigan 
xususiyatlarga ega bo‘lishi hisobga olinadi.

Foydalanuvchilar tushunadigan tilda ularni ishontira olish san’atini egallash, mavzuni yaxshi o‘rganish, uni 
bayon etishning aniq rejasiga ega bo‘lish, samimiylik, hurmat bilan munosabatda bo‘lish ham ta’sirchanlikni 
oshiruvchi omillar hisoblanadi. Shuning uchun har bir kutubxonachi muntazam ravishda o‘z ustida ishlashi, 
izlanishi, mashq qilishi talab qilinadi. Kutubxona-axborot xizmati foydalanuvchilar o‘rtasida ma’ruzalar qilish, 
suhbatlar uyushtirish, har xil chiqishlar qilish orqali amalga oshiriladi. Ularning foydalanuvchilarga qay dara­
jada ta’sir qilishi, diqqatni qo‘yilgan masalaning mohiyatiga yo‘naltira olishi va ishontira olishi kutubxonachidan 
katta mahorat talab etadi. Chunki har bir nutq, chiqish, suhbat ishontira oladigan, tushunarli, yorqin, ta’sirchan, 
mantiqli va aniq bo‘lgandagina foydalanuvchilarga o‘zgacha ta’sir ko‘rsatadi.

Taniqli notiqlar o‘z nutqlarining ta’sirchanligini oshirishda quyidagi holatlarga alohida e’tibor qaratganlar:

1.	 O‘zi to‘xtalib o‘tayotgan masala yoki mavzuni chuqur o‘rganish va o‘zlashtirish.

2.	 O‘z dunyoqarashiga ega bo‘lishi, so‘z va ish birligi, fikrlarni ilmiy asoslab berish.

3.	 Ma’ruzalar, suhbatlar paytida tinglovchilar bilan yaqin va samimiy muloqot o‘rnata bilish.

4.	 Har bir mavzuning mazmunini to‘liq ochib berishga mas’uliyat bilan yondashish.

XULOSA VA TAKLIFLAR
Bugungi kunda har bir kutubxonada auditoriyaning diqqat-e’tiborini qaratish, foydalanuvchilarni qiziqti­

rish, “ular ongiga ta’sir ko‘rsatishning xilma-xil vosita va usullari mavjud: yuz va qo‘l harakatlari, turli ekran va 
sahna vositalari, ko‘rgazmali qurollar, suratlar, texnik vositalar, qolaversa, eng an’anaviy usul bo‘lgan oddiy 
doska ham yordam berishi mumkin” [6:117]. Lekin nutqning ta’sirchanligi, foydalanuvchilar ruhiyatiga ta’siri birinchi 
navbatda kutubxonachining til boyligidan foydalanish mahoratiga, nutqning ko‘rkamligiga bog‘liq. Chunki nutq 
tovushlardan, so‘zlardan, gaplardan tashkil topadi. Xullas, kutubxonachi o‘z nutqi uchun zarur bo‘lgan eng 
muhim belgilarga doimo e’tibor berishi kerak. Og‘zaki va yozma, publitsistik yoki badiiy, ijtimoiy-siyosiy yoki 
boshqa nutqlarning eng muhim belgilari grammatik jihatdan to‘g‘rilik, mantiqiy asoslanganlik kabi jihatlardir. 
Bular nutqning tushunarliligi va asosliligini ta’minlab turadi. Tilning badiiy tasvir vositalari ham nutq uchun eng 
muhim belgilar bo‘lib, ta’sirchanlikni ta’minlaydi.

Grammatik jihatdan to‘g‘rilik va mantiqiy asoslanganlik kutubxonachi nutqining ishonchliligini oshirish orqali 
foydalanuvchilarga ta’sir etish darajasini o‘z-o‘zidan oshiradi. Nutq madaniyati ko‘nikmalari tarbiya, madaniyat­
ning umumiy darajasi va insonning muayyan shaxsiy sifatlari bilan bog‘liq bo‘ladi. Shunga qaramay, ushbu 
jarayon nutq madaniyatining asosiy qoidalarini bilgan holda to‘plangan kasb tajribasi jarayonida hosil bo‘ladi. 
Bu qoidalarni chuqur bilish kutubxonachiga o‘z nutqini ancha qulayroq shaklda foydalanuvchilarning samarali 
qabul qilishi nuqtayi nazaridan ham, shuningdek ularning kutubxonachi kasbiy sifatlariga ijobiy baho berishi 
nuqtayi nazaridan ham taqdim etishga imkon beradi.

Nutq madaniyatining asosiy qoidalari universal xususiyatga ega bo‘lib, quyidagilardan iboratdir:

•	 nutq madaniyati ko‘nikmalarini hosil etish;

•	 nutq so‘zlashga bevosita tayyorgarlik ko‘rish;

•	 nutq so‘zlash vaqtida o‘zini tutish.

Nutq madaniyati ko‘nikmalarini hosil qilish foydalanuvchilar bilan uchrashishga umumiy hozirlik ko‘rish 
jarayonida quyidagi usullarni qo‘llashni nazarda tutadi:

•	 tasavvur qilingan foydalanuvchilar oldida muayyan mavzu bilan so‘zga chiqish;

•	 kasb faoliyatida ishlatiladigan muayyan atamalar va tushunchalar ta’rifiga aniqlik kiritish;

•	 o‘z chiqishlarida audio yoki videoyozuvlardan, ko‘rgazmali qurollar va kompyuter texnikasidan foydalanish.

Nutq so‘zlashga bevosita tayyorgarlik ko‘rish nutq madaniyati ko‘nikmalarini hosil qilishning muhim bosqichi 
hisoblanadi. Ko‘pincha kutubxonada vaqt yetishmasligi yoki o‘z kuchiga ortiqcha ishonishi tufayli bunga unchalik 
e’tibor berilmaydi. “Shuni esda tutish kerakki, ko‘pincha kutubxonachining bilimi, tajribasi, malakasi, dunyoqa­
rashi, madaniyati va boshqa shaxsiy sifatlari haqida uning so‘zlariga qarab xulosa chiqariladi. Bu o‘z navbatida 
o‘z-o‘zini namoyon qilish vositasi bo‘lib xizmat qiladi” [9:56].

Umumiy holatlarda nutq mavzusi, davomiyligi va foydalanuvchilarning hozirligiga qarab unga tuzatishlar 
kiritilishi va muayyan mazmun bilan to‘ldirilishi mumkin:

•	 kirish, nutqning o‘zak ma’nosi;

•	 qarab chiqilayotgan muammoning qisqacha tarixi;

•	 muammoning rivojlanish tendensiyalari;

•	 muammoni hal qilish yuzasidan to‘plangan tajriba;

•	 muammoni hal qilish yuzasidan takliflar;

•	 xulosa.

Kutubxonachi so‘zga chiqish uchun tayyorgarlik ko‘rish vaqtida og‘zaki nutqning yozma matndan farq 
qilishini esdan chiqarmasligi kerak. Bu hol notiq tayyor matndan foydalanadigan bo‘lsa, foydalanuvchilar bilan 
o‘zaro munosabatlarda qo‘shimcha muammolarni keltirib chiqarishi mumkin. Ayni vaqtda og‘zaki nutq yozma 
matndan farqli o‘laroq bir qator ustunliklarga ega bo‘ladi. Ularga quyidagilar kiradi:

•	 nutqning ohangdorligini o‘zgartirish;

•	 asosiy fikrlarni ajratib ko‘rsatish, tinglovchilarning diqqat-e’tiborini nutqning ayrim joylariga qaratish;

•	 nutqning ifodaliligini oshirish uchun uslubiy shakllardan (ritorik savollar, o‘zaro muloqot shakllari va hokazo) 
foydalanish.

Foydalanuvchilar auditoriyasida nutq so‘zlashda kutubxonachining xulq-atvori (o‘zini tutishi) axborotni 
yaxlit idrok etishga xalaqit bermasligi kerak. Ma’ruzachining ohangi tabiiy bo‘lishi, nutq qoidalariga va foyda
lanuvchilar tarkibiga mos kelishi zarur.

2.	 Mirziyoyev Sh.M. “Yangi O‘zbekistonning taraqqiyot solnomasi”. – Toshkent, “O‘zbekiston” NMIO‘, 2020-y.
3.	 O‘zbekiston Respublikasi Prezidentining Farmoyishi. “Kitob mahsulotlarini chop etish va tarqatishni rivojlantirish, kitob 

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

